
Kajian ini bertujuan untuk memahami dan menerangkan elemen-elemen yang 

memudah cara pemikiran moral pasca-konvensional guru pelatih Pendidikan Moral.  

Pemikiran moral merupakan salah satu aspek penting yang perlu dimiliki oleh guru 

Pendidikan Moral untuk digelar sebagai guru yang berkualiti.  Kurangnya keupayaan 

guru dalam aspek pemikiran moral boleh menjadi punca mereka kurang berupaya 

menyampaikan pengajaran dan pembelajaran Pendidikan Moral dengan efektif.   

Kajian ini dijalankan untuk menjawab dua persoalan kajian berikut: (1) Apakah 

elemen-elemen yang memudah cara pemikiran moral pasca-konvensional guru 

pelatih Pendidikan Moral? (2) Apakah elemen-elemen dalam kursus-kursus teras 

program Bacelor Pendidikan (Pendidikan Moral) memudah cara pemikiran moral 

pasca-konvensional guru pelatih Pendidikan Moral?  Reka bentuk kajian kualitatif 

menggunakan pendekatan kajian kes dipilih untuk menjawab persoalan kajian ini.  

Peserta kajian ini dipilih berdasarkan ujian saringan yang menggunakan ‘Skala 

Pemikiran Moral’.  Seterusnya, teknik temu bual semi berstruktur digunakan untuk 

mengumpul data daripada 7 peserta kajian yang terdiri daripada guru pelatih 

Pendidikan Moral yang berada di tahun akhir pengajian.  Data telah dianalisis dengan 

membina kategori dan tema bagi menjawab persoalan kajian ini.  Kajian ini menemui 

bahawa terdapat empat elemen yang memudah cara pemikiran moral pasca-

konvensional guru pelatih Pendidikan Moral iaitu elemen keluarga, agama, rakan 

sebaya dan jati diri.  Ia juga mendapati bahawa terdapat dua elemen di dalam 

Program Bacelor Pendidikan (Pendidikan Moral) yang memudah cara pemikiran 

moral pasca-konvensional guru pelatih Pendidikan Moral iaitu pengalaman kursus 

dan strategi pembelajaran aktif.  Oleh itu program penyediaan guru Pendidikan 

Moral sedia ada perlu mempertimbangkan keperluan elemen pemudah cara 

pemikiran moral pasca-konvensional guru pelatih Pendidikan Moral untuk 

menghasilkan guru yang berkualiti.   

This study aims to understand and explain the elements that facilitate post-

conventional moral thinking of Moral Education student teachers.  Moral thinking is 

one of the important aspects that Moral Education teachers should have to become 

effective teachers.  Incapability of Moral Education teachers in moral reasoning 

cause ineffective process of teaching and learning. This study was conducted to 

answer two research questions: (1) What are the elements that facilitate post-

conventional moral thinking of Moral Education student teachers? (2) What  are the 

elements in the Bachelor of Education (Moral Education) course facilitate post-

conventional moral thinking of student teachers? Qualitative research design using a 

case study approach was chosen to answer the research questions. Participants were 

selected based on the screening tests called 'Moral Thinking Scale'. Semi-structured 

interview technique was used to collect the data from 7 participants consisting of the 

final year Moral Education student teachers. Data were analyzed based on the 

categories and themes to answer respective research questions. This study had found 

that four elements which facilitate post-conventional moral thinking of Moral 

Education student teachers.  These elements were family, religion,peers and  attitude.  

In addition, the results also shown that there were two elements in Bachelor of 

Education (Moral Education) course that facilitate post-conventional moral thinking 

of Moral Education student teachers such as courses experience and the practice of 

active learning pedagogy. Therefore, Moral Education teacher’s preparation 

programmes should consider the importance to incorporate these elements in current 

programmes to facilitate post-conventional moral reasoning of Moral Education 

student teachers and eventually producing quality teachers. 

BAB 1 

 

 

PENDAHULUAN 

 
 
1.0 Pengenalan 

 
 
Pelan Pembangunan Pendidikan Malaysia (PPPM) 2013 hingga 2025 yang 

menggariskan hala tuju pendidikan negara bagi tempoh 22 tahun, telah dilancarkan 

oleh Perdana Menteri Malaysia, Datuk Seri Najib Tun Razak pada 12 September 

2012.  Agenda penting yang ingin dicapai dalam PPPM adalah hasrat pihak kerajaan 

untuk melonjakkan kualiti pendidikan di Malaysia ke tahap antarabangsa, baik dari 

sudut guru, kemudahan pendidikan, pembangunan kurikulum, pembangunan pelajar 

mahupun kemahiran berfikir.  Sejajar dengan itu, anjakan ketiga dalam PPPM 

menggariskan matlamat untuk melahirkan masyarakat malaysia yang menghayati 

nilai melalui memperkukuhkan Pendidikan Islam, Moral dan Sivik dan 

meningkatkan pedagoginya.  Melalui pelan ini, impak yang dijangkakan terhadap 

murid adalah, apabila menamatkan persekolahan, murid akan mempunyai 

pengetahuan dan kemahiran bertaraf dunia, nilai moral yang tinggi, dan berupaya 

bersaing dengan rakan sebaya dari negara lain.   

 

Bagi mencapai matlamat penghasilan modal insan yang mempunyai pemikiran moral 

yang matang, adalah penting untuk terlebih dahulu memastikan bahawa guru benar-

benar bersedia dari segi kemampuan untuk mengajar dan memiliki daya pemikiran 

moral yang tinggi.  Sebagai contoh, guru perlu mempunyai kemahiran untuk 

membincangkan isu moral dalam kelas dan mempunyai keupayaan yang tinggi 

dalam pemikiran moral.  Hal ini kerana, hanya guru-guru yang memiliki pemikiran 

moral yang matang mampu memudah cara murid untuk berfikir pada aras pemikiran 

moral yang lebih tinggi.  Justeru bagi merealisasikan pelan ini, anjakan dalam 

program-program penyediaan guru khususnya guru Pendidikan Moral dilihat sebagai 

suatu langkah yang sangat penting.   

 

 

1.1 Latar Belakang 

 

 

Seperti yang telah dijelaskan di awal tadi, penyediaan dan pembentukan guru telah 

menjadi tumpuan yang semakin penting bagi proses tranformasi pendidikan seperti 

yang digariskan dalam PPPM 2012-2025.  Penghasilan guru Pendidikan Moral yang 

berkualiti tinggi adalah asas dalam mencapai matlamat program Pendidikan Moral 

yang efektif dan mampu melahirkan murid yang menghayati nilai dan mempunyai 

pemikiran moral yang tinggi.  Guru Pendidikan Moral yang dikatakan sebagai 

berkualiti bukan sahaja sepatutnya berkemahiran dalam kandungan subjek, malahan 

berkebolehan untuk mewujudkan situasi pembelajaran yang kondusif dalam 

meningkatkan perubahan srtuktur pemikiran moral murid.  Hal ini turut dinyatakan 

oleh Kohlberg & Mayer (1972) bahawa, guru Pendidikan Moral yang baik harus 

berkemahiran untuk menggalakkan interaksi dalam kelas yang merangsang 

pemikiran moral pasca-konvensional murid. 

 

Salah satu pengisian dalam PPPM adalah, menitikberatkan peranan guru sebagai 

agen transformasi pendidikan dalam merealisasikan misi untuk keberhasilan murid 

yang matang dari aspek kognitif dan menghayati nilai.  Pengisian PPPM ini, adalah 

bertepatan dengan salah satu objektif sukatan pelajaran Pendidikan Moral KBSM, 

iaitu mengembangkan pemikiran rasional berasaskan nilai moral dan rohani dalam 

membuat keputusan bermoral dan menyelesaikan masalah di kalangan murid.  

Sukatan pelajaran Pendidikan Moral menekankan aspek-aspek kerohanian, 

kemanusiaan, sosial dan pembentukan nilai individu. Sukatan pelajaran Pendidikan 

Moral turut menekankan pemupukan dan penghayatan nilai murni yang terdapat 

dalam masyarakat Malaysia, berdasarkan pelbagai tradisi agama dan budaya, 

masyarakat yang berbeza dan juga sejajar dengan nilai-nilai sejagat.  Objektif am 

Pendidikan Moral di sekolah rendah dan sekolah menengah adalah pembentukan 

individu yang mengiktiraf, menerima, dan mengenal pasti peranan mereka sebagai 

pembuat keputusan yang bertanggungjawab mengenai nilai moral dalam masyarakat 

yang demokratik.  Oleh itu adalah menjadi satu keperluan bagi guru Pendidikan 

Moral untuk memiliki pemikiran moral yang matang sekurang-kurangnya peringkat 

pasca-konvensional bagi memastikan aspirasi yang ingin dicapai terlaksana. 

 

Pemikiran moral ditakrifkan sebagai aspek tertentu perkembangan moral yang 

memberi tumpuan kepada keupayaan kognitif individu untuk memahami moral 

dalam konteks keadaan (Mensch 2009).  Gibbs, Basinger & Fuller (1992), 

mendefinisikan pemikiran moral sebagai sebab-sebab atau justifikasi yang dipegang 

oleh individu untuk menghasilkan sesuatu keputusan moral yang rasional.  Justeru, 

sepatutnya, guru Pendidikan Moral perlu mempunyai pemikiran moral yang baik 

untuk memudah cara pemikiran moral murid.  Pemikiran moral timbul daripada 

proses automatik yang bergantung pada pemikiran sedar terhadap prinsip-prinsip 

umum (Haidt, 2001; Mikhail 2009).  Sebagai contoh, guru Pendidikan Moral yang 

berkualiti sewajarnya mampu untuk mengendalikan perbincangan isu moral dalam 

bilik darjah dan memudah cara murid untuk berfikir melalui perbincangan tersebut.  

Hal ini kerana menurut Mayhew (2008), perbincangan isu-isu moral dalam kuliah 

mampu meningkatkan keupayaan berfikir di kalangan pelajar.   

 

Namun jika guru sendiri hanya mempunyai tahap pemikiran moral yang cetek, 

matlamat untuk merangsang murid membuat pertimbangan secara rasional ke arah 

bertindak secara bermoral dalam situasi berbeza sukar untuk dicapai.  Hal ini 

menimbulkan persoalan tentang kualiti latihan yang diterima dalam program yang 

mengkhusus kepada program penyediaan guru Pendidikan Moral.  Adakah 

pengalaman latihan yang diterima di institusi pengajian tinggi masih belum cukup 

untuk menyediakan guru Pendidikan Moral yang mempunyai pemikiran moral yang 

mendalam?  

 

Menurut Rahimah (1998), daripada pemerhatian yang dijalankannya, guru pelatih 

tidak tahu untuk berfikir secara kreatif dalam mengintegrasikan nilai moral dalam 

aktiviti pengajaran mereka untuk memudah cara pemikiran moral murid. Dapatan 

kajian luar negara tentang pemikiran moral guru pelatih mendapati bahawa apabila 

diukur menggunakan MJI (Moral Judgement Interview) kebanyakan guru pelatih itu 

hanya berada pada tahap pemikiran moral konvensional sahaja (Teranzeni, 2005); 

sedangkan Kohlberg (1972), menyatakan bahawa guru perlu berada pada pemikiran 

moral yang lebih tinggi (pasca-konvensional) untuk menggalakkan murid berfikir 

pada tahap pemikiran moral yang tinggi.  Ini bermaksud, seorang guru Pendidikan 

Moral perlu mempunyai pemikiran moral yang matang.  Temu bual dengan beberapa 

orang penyelia (yang berpengalaman lebih daripada 5 tahun) guru pelatih Pendidikan 

Moral yang menjalani latihan mengajar, mendapati antara komen yang diberikan 

adalah, guru-guru pelatih itu kurang berkemahiran dalam mempelbagaikan kaedah 

pengajaran mereka bagi menggalakkan proses berfikir di kalangan murid.  Rata-rata 

mereka gagal dalam mewujudkan proses pengajaran dan pembelajaran yang bersifat 

dua hala dalam memudah cara pemikiran moral murid.   

 

Hal ini menimbulkan persoalan tentang bagaimanakah status pemikiran moral guru 

pelatih, kerana ia mempunyai implikasi terhadap kualiti guru Pendidikan Moral yang 

bakal dihasilkan.  Terdapat pelbagai elemen yang menyumbang ke arah 

perkembangan pemikiran moral.  Mengikut Sabin (2006), walaupun elemen yang 

membawa kepada perkembangan pemikiran moral agak bertindih dan masih belum 

dikaji sepenuhnya, dapatan penyelidikan lalu telah mengenal pasti bahawa terdapat 

pelbagai elemen yang menyumbang ke arahnya.  Bagaimanapun, di Malaysia tiada 

kajian khusus tentang elemen-elemen yang memudah cara keupayaan pemikiran 

moral guru pelatih Pendidikan Moral dijalankan.  Oleh itu, satu kajian perlu dibuat 

untuk memahami fenomena pemikiran moral guru pelatih Pendidikan Moral.   

 

 

1.1.1 Pendidikan Moral di Malaysia. 

 

 

Laporan Jawatankuasa Kabinet Kementerian Pendidikan (1979) menyatakan "sistem 

pendidikan negara perlu melahirkan individu yang sesuai dengan matlamat 

pembangunan manusia".  Ini bermakna pendidikan di Malaysia mestilah menjurus ke 

arah membangunkan individu yang seimbang dan harmoni dari segi intelek, aspek-

aspek rohani, emosi dan fizikal. Oleh itu, Kementerian Pelajaran Malaysia (KPM)  

telah memutuskan bahawa Pendidikan Moral (PM) perlu diperkenalkan dalam 

kurikulum sekolah sebagai mata pelajaran wajib di peringkat rendah dan menengah. 

Pada peringkat sekolah menengah, Pendidikan Moral diajar untuk kali pertamanya 

sebagai subjek teras pada 1989 dengan pelaksanaan Kurikulum Bersepadu Sekolah 

Menengah (KBSM).  Pada 1983 Kurikulum Baru Sekolah Rendah (KBSR) telah 

dilaksanakan.  Pada tahun berkenaan, mata pelajaran Pendidikan Moral secara rasmi 

diperkenalkan sebagai mata pelajaran teras untuk Tahun Satu di semua sekolah 

rendah di seluruh Malaysia. Program ini dilaksanakan secara berperingkat-peringkat, 

dan telah terlaksana sepenuhnya pada 1988.  

Seterusnya, Pendidikan Moral diwajibkan untuk tahun satu hingga enam. Bermula 

pada 1989, sejajar dengan pelaksanaan KBSM, Pendidikan Moral telah 

diperkenalkan kepada semua sekolah menengah di Malaysia.  Menjelang 1993, 

semua sekolah rendah dan menengah telah melaksanakan Pendidikan Moral sebagai 

mata pelajaran teras dalam kurikulum sekolah mereka.  Pada akhir 1993, kohort 

pertama pelajar bukan Islam Tingkatan 5 menduduki peperiksaan  Pendidikan Moral 

untuk Sijil Pelajaran Malaysia.  Kurikulum pertama untuk Pendidikan Moral terdiri 

daripada 16 nilai yang dipraktikkan dan dipelihara oleh individu dan masyarakat.  

Nilai-nilai ini adalah penting untuk memastikan interaksi yang sihat di antara 

individu bersama keluarga, rakan-rakan, masyarakat dan institusi lain (Kementerian 

Pelajaran Malaysia, 1988).  

Dalam sukatan pelajaran Pendidikan Moral pertama (1988), Falsafah Pendidikan 

Kebangsaan, Perlembagaan Persekutuan dan Rukun Negara menyediakan prinsip 

panduan asas untuk Pendidikan Moral berasaskan kepada nilai kepercayaan.  

Bagaimanapun dalam sukatan pelajaran yang disemak semula, Wawasan 2020 

Malaysia telah dimasukkan (Kementerian Pelajaran Malaysia, 2000).  Wawasan 

2020 adalah satu ideologi yang dicadangkan oleh Perdana Menteri Malaysia  ketika 

itu.  Wawasan itu terdiri daripada sembilan cabaran yang perlu dihadapi negara 

dalam usaha membangunkan komuniti global (Mahathir Mohamad, 1991).  Intipati 

Wawasan 2020 telah dimasukkan ke dalam kandungan sukatan pelajaran Pendidikan 

Moral yang disemak semula untuk sekolah menengah.  Sehingga ke hari ini, ia masih 

digunapakai dalam sukatan pelajaran Pendidikan Moral di Malaysia.   

 

Walaupun pelbagai langkah dan cara telah dilakukan, namun hakikatnya pengajaran 

dan pembelajaran Pendidikan Moral di sekolah dilihat masih kurang memuaskan. 

Justeru, langkah yang lebih efektif perlu diambil dengan meneliti segenap sudut 

termasuklah isu latihan guru Pendidikan Moral itu sendiri yang diketengahkan oleh 

kajian ini.   

 

 

1.1.2 Guru Pendidikan Moral 

 

 

Menurut Al-Ghazali (1951), guru adalah contoh dan panduan moral dan pengajar 

kepada pelajar-pelajar. Oleh itu, adalah penting bahawa hidup guru sendiri perlu 

selaras dengan nilai yang diajarkan, ini kerana pelajar-pelajar ini lebih cenderung 

untuk belajar dengan meniru tingkah laku guru berbanding belajar daripada apa yang 

guru katakan (Zamiri, 1995).  Tugas guru tidak terhad kepada menyampaikan 

pengetahuan, bahkan melibatkan tanggungjawab untuk perkembangan potensi 

keseluruhan pelajarnya, termasuk personaliti, watak, pemikiran moral, keupayaan 

membuat keputusan dan bertingkah laku baik. Al-Ghazali (1952), berpendapat 

bahawa kanak-kanak harus mempunyai pengalaman berhadapan dengan masalah dan 

kesukaran diri supaya mereka boleh belajar untuk menyelesaikan atau bertolak ansur 

dengan kerumitan hidup.  Guru adalah seperti seorang bapa kepada pelajar di mana 

hubungan yang terjalin adalah berlandaskan rasa hormat dan kepercayaan.   

 

Malah, hubungan antara guru dan murid bersifat saling menguntungkan, di mana 

manfaat murid daripada bimbingan dan sokongan guru menjadikannya berkembang 

ke arah kematangan pemikiran moral dan faedah terhadap guru pula adalah peluang 

untuk melaksanakan tanggungjawab moral beliau (Al-Ghazali, 1898).  Menurut Al-

Ghazali (1898), pendidikan Moral hanya akan benar-benar efektif jika pelajar 

menghayati pelajaran yang dipelajari dengan mengamalkannya dalam hidup 

seharian.  Oleh sebab itu, guru perlu melibatkan diri dalam memupuk tabiat yang 

baik dalam diri pelajar.  Di mana murid lebih cenderung untuk bertindak balas secara 

positif kepada guru jika dia melayan mereka dengan baik dan mengelakkan 

kemunafikan. 

 

Bar-Yam, Kohlberg, dan Naame (1980) mendapati, keupayaan pemikiran moral 

pengajar mempunyai pengaruh kuat ke atas pemikiran moral guru pelatih.  Satu 

kajian literatur oleh Pascarella dan Terenzini (2005) mendapati bahawa 

perkembangan pemikiran moral seseorang itu berkait dengan pendedahan individu 

itu kepada individu lain yang mempunyai pemikiran moral yang tinggi.  Pelajar 

menghabiskan masa yang agak panjang untuk kuliah, jadi tidak hairan jika dikatakan 

pengajar mampu memudah cara pemikiran moral pelajar melalui pengajarannya.  

Menurut O’Keefe & Johnson (1989), secara spesifik pensyarah atau pengajar yang 

mempunyai keupayaan pemikiran moral tinggi mampu untuk lebih empati terhadap 

pelajar, lebih bertoleransi dalam melontarkan pandangan dan lebih fleksibel dalam 

pengajaran mereka, mampu memudah cara pemikiran moral pasca-konvensional 

pelajar.  

Oleh demikian, amat penting untuk memastikan bahawa guru Pendidikan Moral 

mempunyai pemikiran moral yang matang.  Ini selari dengan dapatan kajian oleh 

Beyer (1997), kemampuan guru untuk memahami menerusi pemikiran moral tertentu 

dalam pengajaran dan pembelajaran adalah amat penting dalam berhadapan dengan 

masyarakat demokratik yang wujud di sekolah termasuk murid-murid.  Guthrie, King 

& Palmer (2000) mendapati guru-guru yang mempunyai pemikiran moral yang 

matang berada pada perkembangan kognitif tinggi dan lebih berupaya untuk bersikap 

toleransi terhadap kumpulan murid.  Manakala guru yang mempunyai pemikiran 

moral rendah dikatakan sebagai kurang efektif, cenderung untuk membuat penilaian 

yang kurang tepat terhadap murid yang mempunyai pemikiran moral yang tinggi dan 

menggunakan pendekatan yang kurang pelbagai dalam pengajarannya (Thies-

Sprinthall,1894; Reiman & Peace, 2002). 

 

Sebagai pemimpin moral yang berkesan, guru-guru moral seharusnya berupaya 

untuk bertindak secara kritis dan mampu membuat keputusan etika mengenai isu 

pelajar, sekolah dan masyarakat dengan rasional (Yost, 1997).  Beyer (1991), 

mendapati keupayaan guru membuat pertimbangan dimensi moral dalam bilik darjah 

adalah penting untuk masyarakat yang demokratik, ini kerana menurut beliau: 

“Apabila guru tidak mengambil kira dimensi moral dalam pendidikan atau pun 

kualiti moral dalam mengajar, orang lain dan agensi lain termasuk penerbit buku 

teks, individu dan organisasi yang mewakili industri atau perniagaan, politik dan 

pihak yang berkepentingan, ini mempunyai kaitan dengan, guru mempunyai 

halangan yang besar dalam menentukan perspektif moral yang ingin disampaikan 

kepada murid dan kurang berkemampuan untuk memudah cara pemikiran moral 

murid”         

       

Sekiranya guru-guru Pendidikan Moral adalah individu yang akan menerajui  

peranan kepimpinan moral, maka program pendidikan guru seharusnya 

bertanggungjawab untuk mengintegrasikan kerja kursus ke dalam kurikulum 

penyediaan guru demi memupuk pemikiran moral pelajar pendidikan guru (Beyer, 

1991; Beyer, 1997; Weber, 1998; Yost, 1997).  Menurut Weber (1998): “saya 

percaya bahawa program pendidikan guru perlu bermula dengan pembinaan moral 

dan etika guru pelatih dan pihak universiti mahu pun kolej bertanggungjawab untuk 

memupuk perkembangan moral pelajar.  Jika tugas guru pelatih kita adalah untuk 

memudah cara kematangan pemikiran moral murid, maka mereka mestilah 

mempunyai pemikiran moral yang matang serta mampu untuk membuat keputusan 

berlandaskan prinsip kemoralan.  Jika kita menjangkakan bahawa guru akan 

mendidik tingkah laku murid, maka kita sewajarnya menyediakan mereka dengan 

kefahaman prinsip kemoralan dan pengalaman pemikiran moral”    

 

 

1.2 Pernyataan Masalah 

 

 

Guru Pendidikan Moral yang berkualiti merupakan salah satu aspek penting yang 

perlu dicapai dalam memenuhi anjakan ketiga PPPM 2012-2025, yang mensasarkan 

penghasilan murid yang menghayati nilai dan mempunyai tahap pemikiran moral 

yang tinggi (Pelan Pembangunan Pendidikan Malaysia, 2012-2025).  Kualiti guru 

Pendidikan Moral dilihat pada aspek keupayaan pemikiran moral guru untuk 

memahami kemoralan dalam konteks keadaan yang berbeza dengan berupaya 

menghayati prinsip-prinsip moral walaupun keputusan yang diambil itu bercanggah 

dengan undang-undang dan peraturan (Mensch, 2009).  Oleh itu, guru Pendidikan 

Moral yang berkualiti mesti mempunyai pemikiran moral yang matang (Mayhew, 

2005).  Ini bermakna, guru Pendidikan Moral perlu mempunyai tahap pemikiran 

moral pasca-konvensional dalam memahami dan menyampaikan Pendidikan Moral 

dengan lebih berkesan.  Malangnya, bukan semua guru pelatih khususnya guru 

pelatih Pendidikan Moral berada pada tahap pemikiran moral pasca-konvensional 

(Mayhew, 2008).  Kurangnya keupayaan mereka dalam aspek pemikiran moral 

pasca-konvensional boleh menjadi punca mereka kurang kreatif dalam 

menyampaikan Pendidikan Moral dengan berkesan.   

 

Temu bual dengan beberapa penyelia latihan mengajar guru pelatih Pendidikan 

Moral, mendedahkan bahawa berdasarkan pengalaman mereka menyelia, didapati 

kebanyakan guru pelatih yang menjalani latihan mengajar tidak mempunyai 

kematangan dalam menyampaikan pengajaran dan pembelajaran Pendidikan Moral 

dalam kelas.  Mereka kurang berkemahiran dalam mempelbagaikan strategi 

pengajaran bagi menggalakkan proses berfikir di kalangan murid-murid.  Mereka 

juga gagal mewujudkan proses pengajaran dan pembelajaran kelas yang bersifat dua 

hala.  Ini membayangkan bahawa pemikiran moral guru pelatih Pendidikan Moral 

perlu difahami, khususnya berkenaan apakah elemen-elemen yang memudah cara 

pemikiran moral pasca-konvensional mereka. 

Program penyediaan guru mempunyai hubungan dengan ketidakmampuan 

kebanyakan guru pelatih untuk berada di tahap pemikiran pasca-konvensional 

(Pascarella, 2008).  Ini menunjukkan bahawa semasa mengikuti program penyediaan 

guru, pemikiran moral guru pelatih itu sendiri tidak berkembang; ataupun atas sebab 

tertentu, sesetengah guru pelatih Pendidikan Moral gagal berada di tahap pemikiran 

moral pasca-konvensional.  Menurut Aswati (2007), terdapat elemen tertentu yang 

bertindak sebagai pemudah cara akhlak dan pemikiran moral seseorang.   Ini 

bermakna elemen-elemen yang memudah cara pemikiran moral pasca-konvensional 

guru pelatih Pendidikan Moral kurang diberi perhatian semasa mengikuti program 

penyediaan guru, justeru menyebabkan guru pelatih tidak berada pada tahap 

pemikiran pasca-konvensional. 

Di Malaysia, amat kurang kajian yang dihasilkan untuk mengenal pasti elemen-

elemen yang memudah cara pemikiran moral pasca-konvensional, khususnya di 

kalangan  guru pelatih Pendidikan Moral.  Jika ada pun, kajian yang pernah 

dijalankan adalah lebih mengkhusus kepada mengenal pasti tahap pemikiran moral 

murid di sekolah dan perkaitannya dengan tingkah laku delingkuen (Azman, 2001).  

Seterusnya kajian oleh Aswati (2007), yang mengkaji aspek skema taakulan akhlak 

di kalangan murid Melayu beragama Islam.  Seterusnya, kajian oleh Ahmad 

Munawwar Ismail (2009), yang mengkaji tentang faktor penyumbang penghayatan 

akhlak murid-murid di sekolah, mendapati bahawa faktor rakan-rakan adalah 

penyumbang terbesar kepada penghayatan akhlak.  Kajian oleh Abdul Rahman, 

Mohd Anuar, & Norshahril (2011), bertujuan untuk melihat kesan persekitaran di 

dalam membangunkan emosi pelajar yang berkait taakulan moral mendapati faktor 

persekitaran yang paling dominan adalah faktor pengaruh rakan sebaya, diikuti oleh 

peranan kokurikulum, dan kolej kediaman pelajar.  Kajian oleh Maisarah Mohamed 

Saat (2012), yang mengkaji kesan program Pendidikan Moral terhadap kemampuan 

pemikiran moral pelajar jurusan akaun, mendapati bahawa faktor sosialisasi dan 

interaksi dalam persekitaran kerja mampu memudah cara proses pemikiran moral 

peserta kajian.  Seterusnya, kajian oleh Suraiya Ishak & Mohd Yusof Husain (2013) 

berkenaan keupayaan kognitif moral di kalangan pelajar jurusan Sains Sosial di 

sebuah institusi pengajian tinggi mendapati bahawa, pelajar semester akhir 

mempunyai tahap kesedaran moral yang tinggi dengan didorong oleh faktor-faktor 

tertentu.  Terkini adalah kajian oleh Suraiya Ishak (2014) mendapati, perkembangan 

kognitif moral pelajar dipengaruhi oleh faktor pengalaman semasa kecil yang 

membuktikan  elemen ibu bapa memainkan peranan penting terhadap perkembangan 

pemikiran moral anak-anak.  

Jika diperhatikan, kebanyakan kajian yang dibincangkan tadi melibatkan peserta 

kajian dari kalangan murid di sekolah mahupun pelajar institusi pengajian tinggi 

jurusan lain.  Oleh demikian, dengan mengambil kira pentingnya aspek pemikiran 

moral di kalangan guru, lebih-lebih lagi guru Pendidikan Moral, maka kajian ini 

penting dijalankan untuk memahami elemen-elemen yang memudah cara pemikiran 

moral pasca-konvensional guru pelatih Pendidikan Moral.  Dapatan kajian ini 

berguna untuk penambahbaikan kaedah penyampaian kursus-kursus dalam program 

penyediaan guru, supaya pemikiran moral guru pelatih dapat ditingkatkan ke tahap 

pasca-konvensional.  Sekaligus dapatan kajian ini, dapat menyumbang kepada 

merealisasikan hasrat dalam Pelan Pembangunan Pendidikan Malaysia 2013-2025, 

iaitu penghasilan lepasan sekolah yang memiliki pemikiran moral pada aras yang 

tinggi, melalui penghasilan guru-guru Pendidikan Moral yang berada pada tahap 

pemikiran moral pasca-konvensional.   

 

 



© C
OPYRIG

HT U
PM

 

8 

 

1.3 Tujuan dan Objektif Kajian 

 

 

Kajian ini bertujuan untuk mengkaji fenomena pemikiran moral guru pelatih 

Pendidikan Moral di sebuah institut pengajian tinggi.  Tumpuan diberikan kepada 

kefahaman secara mendalam terhadap elemen-elemen yang memudah cara pemikiran 

moral pasca-konvensional guru pelatih Pendidikan Moral.  Secara khusus objektif 

kajian ini adalah untuk; 

1. Mengenal pasti elemen-elemen yang memudah cara pemikiran moral pasca-

konvensional guru pelatih Pendidikan Moral 

2. Mengesan elemen-elemen dalam kursus-kursus teras program Bacelor 

Pendidikan (Pendidikan Moral) yang memudah cara pemikiran moral pasca-

konvensional guru pelatih Pendidikan Moral 

 

 

1.4 Soalan Kajian 

 

 

Berdasarkan tujuan dan objektif di atas, kajian ini akan menjawab soalan-soalan 

berikut; 

1. Apakah elemen-elemen yang memudah cara pemikiran moral pasca-

konvensional guru pelatih Pendidikan Moral?  

(a) Adakah terdapat elemen-elemen tertentu yang memudah cara pemikiran 

moral pasca-konvensional guru pelatih Pendidikan Moral? 

2. Apakah elemen-elemen dalam kursus-kursus teras program Bacelor 

Pendidikan (Pendidikan Moral) memudah cara pemikiran moral pasca-

konvensional guru pelatih Pendidikan Moral? 

(a) Adakah pengalaman mengikuti kursus-kursus teras program Bacelor 

Pendidikan (Pendidikan Moral) memudah cara pemikiran moral pasca-

konvensional guru pelatih Pendidikan Moral?  

(b) Adakah terdapat teknik atau gaya tertentu dalam pengajaran dan 

pembelajaran kursus-kursus teras program Bacelor Pendidikan 

(Pendidikan Moral)  yang memudah cara pemikiran moral pasca-

konvensional guru pelatih Pendidikan Moral? 

 

 

1.5 Definisi Operasional 

 

 

Kajian ini menggunakan beberapa konsep yang perlu diberi definisi khusus mengikut 

konteks kajian ini.  Berikut adalah konsep tersebut: 

 

1.5.1 Pemikiran Moral 

 

Pemikiran moral merujuk kepada satu sistem perlakuan yang berdasarkan kepada 

prinsip-prinsip yang dianggap benar, baik dan patut dilakukan (Abdul Rahman Aroff 

& Chang Lee Hoon, 1994).  Berkowitz (1964), menyatakan pemikiran moral 

merujuk kepada kelakuan yang melibatkan pertimbangan atau penaakulan yang 

mematuhi norma sosial yang ditetapkan sebagai tingkah laku yang betul.  Pemikiran 

moral ditakrifkan oleh Ensiklopedia Stanford sebagai hujah yang praktikal tentang 

apa, secara moral, seseorang patut lakukan (Richardson, 2009).  Mensch (2009), 

mendefinisikan pemikiran moral sebagai aspek tertentu perkembangan moral yang 

memberi tumpuan kepada keupayaan kognitif individu untuk memahami moral 

dalam konteks keadaan.  

 

Pemikiran moral dalam kajian ini adalah penaakulan, berfikir rasional dan pada masa 

yang sama keupayaan kognitif guru pelatih Pendidikan Moral untuk memberi 

justifikasi dan perhatian terhadap kesan-kesan daripada pilihan yang dibuat 

(Kohlberg, 1973) .  

 

  

1.5.2 Pemikiran Moral Pasca-konvensional 

 

 

Dalam kajian ini, tahap pemikiran moral guru pelatih Pendidikan Moral yang dipilih 

menjadi peserta kajian adalah pada pasca-konvensional.  Menurut Kolhberg (1973), 

pemikiran pasca-konvensional adalah peringkat tertinggi pemikiran moral dan 

terbahagi kepada dua.  Salah satunya, tahap kontrak sosial dan individu iaitu, pada 

tahap ini, individu mula mengambil kira tentang perbezaan nilai, pendapat dan 

kepercayaan orang lain. Peraturan dan undang-undang adalah penting untuk 

mengekalkan kestabilan masyarakat, walau bagaimanapun ahli-ahli masyarakat harus 

mempersetujuinya terlebih dahulu. 

 

Seterusnya menurut Kohlberg (1973) tahap kedua dalam pemikiran moral pasca-

konvensional adalah orientasi prinsip etika sejagat.  Pemikiran Moral individu pada 

tahap ini adalah berdasarkan prinsip-prinsip etika sejagat dan penaakulan abstrak.  

Dalam kajian ini, pemikiran moral pasca-konvensional merujuk pada keupayaan 

peserta kajian untuk  menghayati prinsip-prinsip seperti keadilan, dan rasional dalam 

pertimbangan moral mereka, walaupun keputusan yang diambil itu bercanggah 

dengan undang-undang dan peraturan. 

 

 

1.5.3 Memudah cara 

 

 

Menurut Merriam (2013), memudah cara di takrifkan sebagai membuat (sesuatu) 

lebih mudah atau, membantu dan mendorong (sesuatu) berjalan lebih lancar dan 

berkesan. 

 

 

1.5.4 Elemen-elemen yang memudah cara  

 

 

Elemen-elemen memudah cara dalam kajian ini ditakrifkan sebagai faktor-faktor 

luaran mahupun dalaman yang mempermudah atau mendorong pemikiran moral 

pasca-konvensional guru pelatih Pendidikan Moral dalam berhadapan dengan dilema 

moral tertentu.  Kajian terdahulu mendapati bahawa elemen seperti ciri-ciri pelajar 

sebelum masuk universiti seperti latar belakang sosio ekonomi, kesediaan untuk 

masuk universiti dan ciri-ciri demografi, struktur dan organisasi institusi pendidikan, 

persekitaran atau budaya kampus, ejen sosialisasi di kampus dan kualiti usaha pelajar 

untuk berubah dikatakan dapat memudah cara pemikiran moral pelajar. 

 

 

1.5.5 Gaya pengajaran 

 

Gaya pengajaran dalam kajian ini bermaksud cara atau gaya pensyarah berinteraksi 

dengan pelajar secara berkesan sewaktu P&P dalam bilik kuliah. Ini termasuklah 

cara atau gaya pensyarah mengemukakan soalan, menerima jawapan serta tindak 

balas melalui pujian atau kritikan, memberi penerangan dan huraian yang jelas serta 

memberi dan menyemak tugasan kumpulan pelajar-pelajar.  Gaya pengajaran yang 

baik mewujudkan suasana pembelajaran yang kondusif, penglibatan pelajar yang 

aktif dan situasi yang menyeronokkan dalam mengkonsepsi, perancangan serta 

amalan P&P menggunakan teknik-teknik tersebut (Abd. Shatar, 2007). 

 

 

1.5.6 Teknik 

 

 

Dalam kajian ini, teknik pengajaran dan pembelajaran adalah merujuk kepada 

pelbagai aktiviti yang digunakan oleh pensyarah untuk menyampaikan isi kuliah. 

Teknik pengajaran yang dipilih seperti perbincangan, hujahan, lakonan, bersoal 

jawab, main peranan, simulasi dan lain-lain lagi seharusnya melibatkan interaksi 

pensyarah dan pelajar dan menekankan kepada memudah cara pemikiran moral 

pelajar (Abd. Shatar, 2007). 

 

1.6 Kepentingan Kajian 

 

 

Kajian ini dapat menyumbang kepada perkembangan ilmu dalam bidang pendidikan 

khasnya Pendidikan Moral.  Pertambahan ilmu melalui kajian ini sedikit sebanyak 

membantu sistem pendidikan negara kita mencapai matlamat Wawasan 2020 iaitu 

melahirkan rakyat yang beretika tinggi, juga menyumbang kepada merealisasikan 

hasrat dalam Pelan Pembangunan Pendidikan Malaysia 2013-2025, iaitu penghasilan 

lepasan sekolah yang menghayati nilai moral dan memiliki kemahiran berfikir pada 

aras tinggi seiring dengan kemajuan negara.  Keupayaan pemikiran moral di 

kalangan modal insan penting untuk mewujudkan jati diri yang utuh agar dapat 

menangkis anasir moral negatif yang muncul bersama arus globalisasi. Selaras 

dengan itu, adalah menjadi tanggungjawab guru Pendidikan Moral khususnya untuk 

memberi fokus terhadap memudah cara pemikiran moral murid agar mampu 

membuat pertimbangan yang wajar apabila berdepan konflik moral.  Namun terlebih 

dahulu guru Pendidikan Moral seharusnya mempunyai tahap pemikiran moral yang 

matang. Justeru kajian ini menyelidiki fenomena pemikiran moral guru pelatih 

Pendidikan Moral kerana untuk mendapatkan maklumat dan merancang keperluan 

latihan yang diperlukan oleh guru Pendidikan Moral untuk menjadi guru yang 

berkualiti.  

Seterusnya, kepentingan hasil dapatan kajian ini adalah kepada pihak tertentu yang 

terlibat dalam melaksanakan pendidikan amnya, dan Pendidikan Moral  khususnya.  

Dapatan kajian ini dapat membantu pihak jawatan kuasa kurikulum institusi 

penyediaan guru atau Kementerian Pendidikan untuk mengemas kini modul kursus-

kursus teras program penyediaan guru Pendidikan Moral, agar lebih berupaya untuk 

memudah cara pemikiran moral pasca-konvensional guru pelatih melalui pendekatan 

dan teknik tertentu yang lebih sesuai,  serta memastikan guru Pendidikan Moral yang 

terhasil mempunyai pemikiran moral yang matang dan berupaya menyampaikan 

pengajaran dan pembelajaran Pendidikan Moral yang berkualiti di sekolah kelak. 

Kajian ini akan dapat memperbaiki amalan terbaik dalam penyediaan guru 

Pendidikan Moral, juga meningkatkan kualiti guru yang dihasilkan melalui program 

pendidikan guru Pendidikan Moral dengan memberi pengetahuan kepada pensyarah 

mahupun ‘teacher trainer’ betapa pentingnya untuk memberi fokus terhadap amalan 

kuliah tertentu semasa pengajaran dan pembelajaran bagi memudah cara pemikiran 

moral pasca-konvensional guru pelatih.  Kajian ini penting kerana kajian tentang 

pemikiran moral pasca-konvensional di kalangan guru pelatih Pendidikan Moral 

tidak pernah dijalankan di negara ini.  Dapatan kajian ini bakal membantu 

Kementerian Pendidikan Malaysia membuat penambahbaikan antara bahagian-

bahagian dalam kementerian contohnya, Pusat Perkembangan Kurikulum yang 

bertanggungjawab menyediakan kurikulum Pendidikan Moral untuk menggiatkan 

usahasama yang mantap dengan Bahagian Pendidikan Guru, universiti-universiti dan 

institusi pendidikan lain dalam menyediakan guru Pendidikan Moral yang berkualiti 

dan terlatih 

. 

1.7 Batasan Kajian 

 

 

Menurut Norliza (2010), batasan kajian perlu dijelaskan untuk membantu pembaca 

menilai limitasi yang berkaitan dengan dapatan kajian.  Batasan kajian membolehkan 

pengkaji untuk memberi fokus terhadap skop kajian dan menghadkan perluasan 

kajian.  Antara limitasi yang terdapat di dalam kajian ini adalah,  

1. Pemilihan peserta kajian terhad kepada sampel guru pelatih tahun akhir 

program Bacelor Pendidikan (Pendidikan Moral) di sebuah institusi pengajian 

tinggi.  Justeru, generalisasi kepada guru-guru pelatih Pendidikan Moral yang 

lain adalah kurang wajar. 

2. Tumpuan kajian ini adalah untuk memahami elemen-elemen yang memudah 

cara pemikiran moral pasca-konvensional guru pelatih Pendidikan Moral 

serta mengesan teknik mahupun strategi pengajaran dalam kuliah teras 

program Bacelor (Pendidikan Moral) yang memudah cara pemikiran moral 

pasca-konvensional guru pelatih Pendidikan Moral. 

3. Walaupun faktor jantina turut dikatakan menyumbang kepada pemikiran 

moral individu (Gilligan, 1971), namun pemilihan peserta kajian ini tidak 

berdasarkan jantina, bangsa mahupun umur.  Oleh itu aspek perbezaan 

budaya tidak diambil kira walaupun tujuh peserta kajian ini adalah terdiri 

daripada kaum Melayu, Cina, India dan Iban.  

4. Kajian ini adalah kajian kualitatif dengan menggunakan pendekatan kajian 

kes dengan persampelan bertujuan. Dapatan kajian ini akan lebih bermakna 

jika kaedah kualitatif ditriangulasi dengan kaedah kuantitatif. 

 

 

1.8 Rumusan  

 

 

Huraian tentang latar belakang kajian ini telah mencetuskan beberapa persoalan 

kajian.  Dalam bab ini turut dihuraikan definisi operasional yang relevan dengan 

kajian tentang pemikiran moral ini.  Bagi membina landasan yang betul, tinjauan 

literatur perlu dilakukan bagi memastikan wujud keselarasan antara kajian ini dengan 

kajian terdahulu.  Oleh itu, bab 2 akan menghuraikan tentang domain yang berkaitan 

elemen-lemen yang memudah cara pemikiran moral pasca-konvensional guru pelatih 

Pendidikan Moral.  Tinjauan kajian lampau akan menyorot kajian-kajian dalam dan 

luar negara yang bersesuaian dengan kajian ini. 

LAMPIRAN A 

ISU DAN PERSOALAN BERKAITAN ETIKA PENYELIDIKAN KAJIAN  

KUALITATIF & PENYELESAIAN ALTERNATIF PENGKAJI 

 

 

 

 

 

 

 

 

 

 

 

 

 

 



© C
OPYRIG

HT U
PM

 

110 

 

Isu dan Persoalan Berkaitan Etika Penyelidikan Kajian Kualitatif & 

Penyelesaian Alternatif Pengkaji  

(Adaptasi daripada Mohd Mursyid Arshad, 2010) 

 
Persoalan Berkaitan Etika Penyelidikan Alternatif Penyelesaian yang Dilakukan oleh 

Pengkaji 

 

1. Adakah pengkaji mendapatkan 

keizinan untuk memperoleh data? 

Mendapatkan keizinan diperoleh dalam perjumpaan 

pertama. 

2. Adakah pengkaji mendapatkan 

persetujuan daripada peserta kajian 

secara bertulis? 

Mendapatkan persetujuan berkaitan penglibatan 

peserta kajian secara bertulis dan sukarela. 

3. Seberapa banyak informasi yang perlu 
diberikan oleh peserta kajian? 

Bergantung pada tujuan, persoalan kajian dan susunan 
temu bual. 

4. Bolehkah informasi yang diperolehi 

jika kajian ini bersifat penyelidikan 

kualitatif berunsurkan pendekatan 

kajian kes? 

Sasaran pengkaji adalah untuk memahami secara 

mendalam dan meneliti pengalaman dan pengetahuan 

peserta kajian bagi menjawab setiap persoalan kajian. 

Oleh yang demikian, fokus akan diberikan kepada 

fenomena pemikiran moral guru pelatih Pendidikan 

Moral. 

5. Adakah berkemungkinan prosedur 

pelaksanaan kajian ini jelas kepada 

peserta kajian? 

Pengkaji akan menganalisis dapatan kajian bagi 

kegunaan kajian sarjana dan ilmiah di samping 

mewujudkan pengetahuan baharu kepada peserta 

kajian. Malah, identiti peserta kajian akan dirahsiakan 

sebagai jaminan daripada sebarang ancaman. 

6. Adakah terdapat usaha untuk 

mencegah sebarang kesan/ implikasi 
negatif terhadap peserta kajian 

daripada kajian ini?    

Penggunaan nama samaran (anonymity) adalah 

langkah terbaik untuk mewujudkan keselesaan kepada 
peserta kajian melibatkan diri dalam kajian. 

7. Siapakah yang akan melihat data 

kajian selain daripada pengkaji? 

Selain daripada pengkaji, penyelia dan ahli 

jawatankuasa penyeliaan tesis sahaja yang dibolehkan 

untuk melihat data mentah yang didapati daripada 

kajian ini. Sebaliknya, pengkaji akan melakukan 

proses mengubahsuai (editing) sebelum data tersebut 

ditunjukkan kepada pembaca. 

8. Apakah yang perlu dilakukan bagi 

memastikan temu bual dijalankan 

bersesuaian, tidak dijalankan dalam 

keadaan tertekan dan tiada ancaman 

kepada peserta kajian? 

Pengkaji telah melaksanakan temu bual di kawasan 

yang kondusif bagi membolehkan peserta kajian lebih 

fokus, mengikut kelapangan waktu peserta kajian. 

9. Bagaimanakah data dan transkripsi 
data disahkan dan siapa yang 

mengesahkannya? 

Pengkaji sendiri yang menyediakan transkrip dan 
peserta kajian mengesahkan data berkenaan. 

10. Siapakah yang melihat dapatan kajian? 

Adakah bahagian tertentu tidak 

didedahkan? Siapa yang 

bertanggungjawab untuk memiliki 

data-data kajian? 

Hasil kajian akan dipersembahkan kepada 

jawatankuasa penyeliaan tesis dan pemeriksa. Hak 

milik data adalah mutlak oleh pengkaji di samping 

memelihara kerahsiaan peserta kajian. Data-data yang 

sensitif sifatnya akan diteliti oleh pengkaji, peserta 

kajian dan penyelia sahaja. 

LAMPIRAN B 

KONTRAK DENGAN PESERTA KAJIAN BAGI TUJUAN  

PENGUMPULAN DATA 

PEMIKIRAN MORAL GURU PELATIH PENDIDIKAN MORAL 

 

Saudara / saudari yang dihormati, 

Sukacita saya memaklumkan bahawa saudara/saudari telah terpilih untuk terlibat 

sama dalam kajian tahap pemikiran moral guru pelatih Pendidikan Moral.  

Saudara/saudari telah dikenal pasti sebagai salah seorang calon peserta kajian ini.  

Untuk itu saudara/saudari diminta untuk memahami maklumat di bawah, serta 

mengemukakan sebarang soalan yang berkaitan seandainya bersedia untuk 

melibatkan diri dalam kajian ini.   

Kajian ini dijalankan oleh Norzihani binti Saharuddin, calon Ijazah Master Sains 

(Pendidikan Moral) di Jabatan Pendidikan Bahasa dan Kemanusiaan, Fakulti 

Pengajian Pendidikan, Universiti Putra Malaysia, 43400 Serdang, Selangor.   

 Latar belakang kajian 

Kajian ini bertujuan untuk memahami pemikiran moral di kalangan guru pelatih 

Pendidikan Moral.  Penerokaan dalam kajian ini akan memberikan pemahaman yang 

mendalam terhadap elemen-elemen yang memudahcara pemikiran moral guru pelatih 

Pendidikan Moral termasuklah elemen-elemen dalam Program Pendidikan Moral 

yang juga memudahcara pemikiran moral guru pelatih Pendidikan Moral. 

 Prosedur 

Jika saudara/saudari bersedia untuk menjadi sebahagian daripada peserta kajian, 

maka saya akan menemubual saudara/saudari di lokasi dan masa yang bersesuaian 

dengan kelapangan dan keselesaan saudara/saudari.  Selain itu, proses temubual 

tersebut akan dirakamkan sekiranya saudara/saudari memberikan kebenaran.  

Tempoh masa untuk satu-satu temu bual dianggarkan dari satu hingga satu setengah 

jam.   

Setelah temu bual ditranskipkan, satu salinan akan dihantar kepada saudara/saudari 

untuk tujuan penyemakan dan pengesahan kandungan temubual tersebut.  Sekiranya 

terdapat soalan mahupun komen berhubung transkrip berkenaan, saudara/saudari 

boleh berhubung terus dengan saya bagi mendapatkan penjelasan lanjut.   

 Kerahsiaan 

Rakaman temu bual ini akan dirahsiakan dan disimpan secara sulit.  Segala 

maklumat peribadi yang saudara/saudari kongsikan juga dianggap sebagai sulit dan 

penggunaan data daripada temu bual ini adalah semata-mata untuk kajian ini sahaja.  

Justeru, segala data yang dikumpulkan akan dimusnahkan sebaik sahaja kajian ini 

disahkan selesai.  Walau bagaimanapun. Saudara/saudari bebas untuk membuat 

keputusan sama ada untuk terlibat dalam kajian ini mahupun tidak.   

Pertanyaan; 

Bagi sebarang pertanyaan lanjut, saudara/saudari boleh menghubungi saya: 

Norzihani binti Saharuddin 

Tutor  

Jabatan pendidikan Bahasa dan Kemanusiaan 

Fakulti Pengajian Pendidikan 

Universiti Putra Malaysia 

43400 Serdang, Selangor 

Pej: 03-89468170 

 

 

Atau penyelia kanan kajian saya: 

 

Dr. Nur Surayyah Madhubala Abdullah 

Pensyarah Kanan 

Jabatan pendidikan Bahasa dan Kemanusiaan 

Fakulti Pengajian Pendidikan 

Universiti Putra Malaysia 

43400 Serdang, Selangor 

Pej: 03-89468513 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



© C
OPYRIG

HT U
PM

 

114 

 

 

Pengakuan 

 

Dengan ini saya telah membaca dan memahami semua maklumat yang dinyatakan 

dengan teliti berkaitan kajian tentang pemikiran moral guru pelatih Pendidikan 

Moral. 

 

*Sila tandakan ( / ) pada ruang yang disediakan : 

 

1) Saya bersedia melibatkan diri dalam kajian ini secara sukarela ………… 

2) Saya bersetuju temubual ini dirakamkan    ………… 

3) Saya TIDAK bersetuju temubual ini dirakamkan   ………… 

4) Saya bersetuju rakaman perbualan hanya boleh didengar oleh  

pengkaji sahaja       …………. 

5) Saya bersetuju rakaman temubual HANYA untuk tujuan kajian 

ini SAHAJA                  ………….. 

6) Saya TIDAK membenarkan nama sebenar saya digunakan  

dalam kajian ini                            ………….. 

 

Tanda tangan peserta kajian 

 

……………………………………  Tarikh temu bual: ………………. 

 

Tanda tangan Pengkaji 

 

……………………………………  Tarikh temubual: ………………. 

LAMPIRAN C 

 

SOALAN-SOALAN TEMU BUAL 

Susunan Soalan Temu bual 

 

1. Kata-kata aluan / Mewujudkan hubungan baik 

 

a) Mengucapkan terima kasih di atas kesudian peserta kajian untuk berkongsi 

maklumat dengan pengkaji 

b) Menghuraikan dasar kajian dan tujuan temu bual 

c) Mengisytiharkan kerahsiaan dan nama sebenar pemberi maklumat tidak akan 

dinyatakan 

d) Mendapatkan persetujuan termaklum peserta kajian untuk merakamkan temu 

bual tersebut 

 

2. Persoalan Kajian 1: 

 Apakah elemen-elemen yang memudah cara pemikiran moral pasca-

konvensional guru pelatih Pendidikan Moral? 

 

 

a) Boleh anda ceritakan kepada saya latar belakang anda (usia, tempat tinggal, 

pencapaian akademik, bilangan adik beradik, status)? 

b) Boleh anda ceritakan apakah kelayakan akademik anda memasuki program 

pengajian di sini?  

c) Pada pandangan anda, apakah yang menentukan cara individu berfikir? 

Jelaskan 

d) Boleh anda jelaskan apakah yang dimaksudkan dengan pemikiran moral? 

e) Bolehkah anda berkongsi dengan saya, apakah perkara yang mendorong anda 

memiliki pemikiran moral seperti sekarang? 

f) Siapakah yang memberi inspirasi kepada anda untuk mempunyai pemikiran 

moral seperti sekarang?  Mengapa 

g) Apakah pengalaman yang tidak dapat anda lupakan dalam mengikuti 

pengajian di sini? Jelaskan 

h) Sejauh mana perkara yang anda sebutkan itu menyebabkan pemikiran moral 

anda seperti sekarang? 

i) Apakah perasaan anda selepas menghadiri kuliah pertama kursus Pendidikan 

Moral? Jelaskan mengapa? 

j) Bagaimanakah ia dapat memudahcara pemikiran moral anda? 

  

 

3. Persoalan Kajian 2 ; 

Apakah elemen-elemen dalam kursus-kursus teras Program Bacelor 

Pendidikan (Pendidikan Moral)  memudah cara pemikiran moral pasca 

konvensional guru pelatih Pendidikan Moral? 

 

a) Pada pandangan anda, apakah kepentingan pemikiran moral terhadap guru 

pelatih Pendidikan Moral? 

b) Pada pendapat anda, bagaimana pemikiran moral guru pelatih Pendidikan 

Moral dapat ditingkatkan? 

c) Boleh anda kongsikan apakah kursus-kursus teras Pendidikan Moral yang 

paling anda minati? Jelaskan mengapa? 

d) Bagaimana kursus yang anda nyatakan tersebut memberi kesan terhadap 

pemikiran moral anda? 

e) Sejauh mana kursus tersebut memberi kesan terhadap diri anda? 

f) Apakah kaedah pengajaran dan pembelajaran kuliah yang dapat 

memudahcara pemikiran moral anda? 

g) Jelaskan bagaimana kaedah pengajaran dan pembelajaran tersebut mampu 

memudah cara pemikiran moral anda? 

h) Apakah perasaan anda dalam melakukan aktiviti kuliah tersebut? Mengapa? 

i) Sejauh manakah aktiviti kuliah tersebut memudah cara pemikiran moral 

anda? 

j) Pernahkah anda mengalami pengalaman pahit bersama teman sekuliah? 

k) Bagaimanakah anda melihat perkara ini dari sudut memudah cara pemikiran 

moral anda? 

l) Bagaimanakah ciri pensyarah yang mampu menarik minat anda terhadap 

kursus teras yang dihadiri? 

m) Bagaimanakah ciri tersebut dapat memudah cara pemikiran moral anda? 

n) Apakah perasaan anda apabila dilayan sebegitu? 

o) Bagaimanakah tanggapan pensyarah dikatakan memudah cara pemikiran 

moral anda? 

 

 

4. Akhir sekali, adakah terdapat apa-apa lagi perkara berkaitan yang memudah 

cara pemikiran moral anda, yang ingin anda nyatakan sebelum sesi temu bual 

ini berakhir? 

Seperti yang saya jelaskan di awal tadi, bolehkah saya menemui anda semula 

di masa hadapan? 

Sekian, terima kasih. 

